
Nuna tamakkerlugu illuutinik ilusilersuisarnermut, illuliortaatsinut, politikimik ineriartortitsinissamut 

suliaqaqqullugit Naalakkersuisut peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Erik Jensen, Siumut) 

(Siullermeerineq) 

 

Inatsisartunut ilaasortap Erik Jensen-ip siunnersuutaanut qujanaq. 

 

Illuliortaaseq illunut tunngassuteqaannanngilaq. Inuunitsinnut, kulturikkut kingornussatsinnut, inuiattullu 

kinaassutsitsinnut sinaakkutaavoq. Illuliortaatsip kikkuunersugut takutittarpaa, aammalu ulluinnatsinnik, 

inuiaqatigiinnitsinnik, siunissatsinnillu ilusilersueqataalluni. Tamanna pillugu nuna tamakkerlugu illuutinik 

ilusilersuisarnermut, illuliortaatsinut, politikkimik suliap aallartinneqarnissaa pisariaqarlunilu 

isumatusaarneruvoq. 

 

Siunnersuuteqartup pissutissaqarluni erseqqissaatigaa, illuliortaatsinut politikki oqaluttuarisaanitsinnut 

kulturitsinnullu ataqqinninnermik aallaaveqassasoq, ilutigisaanillu siumut isigissasoq. Kinaassutsitsinnut 

nukittorsaataassaaq, aammali nutaamik eqqarsarnissamut, najukkamilu nutaaliornissamut 

inissaqartitsissalluni. Tamanna oqimaaqatigiinneruvoq, Demokraatini annertuumik pingaartitarput. 

Illuliortaatsinut ataatsimoorussamik politikki malittarisassaassanngilaq eqartoq, nutaaliorsinnaanerlu 

aamma najukkami pilersitsiniarneq akornusernagit pitsaassutsimik, ataqatigiinnermillu pilersitsilluni 

sakkussaassalluni. 

 

Illuliortaaseq kusanartuliornerinnaanngitsumut tunngassuteqarmat Naalakkersuisut isumaqatigaagut. 

Inuunerissaarnermut, atorsinnaanerinut, piujuarsinnaanermut aammalu inuit illoqarfinni, nunaqarfinnilu 

ilorrisimaarnissaannut periarfissillugit sinaakkutissiisinnaaneranut tunngassuteqarpoq. Illuliortaatsinut 

politikki aqqutigalugu suliniutit assigiinngitsorpassuit ataatsimoortissinnaavagut, nunarpullu ukiuni 

qulikkaani tullerni piviusumik, takussaasumillu qanoq ineriartortinnissaanut ataatsimut siunnerfissamik 

pilersitsilluta. 

 

Periusissiornermik suliap aallartinneqartariaqarneranik Naalakkersuisut naliliinerinut aamma 

isumaqataavugut. Isumalluutit isumatusaarluni atorneqarniassammata, ingerlatsisullu attuumassuteqartut 

akuutinneqarniassammata suliniutip pilersaarusiorluarneqarnissaa, immikkoortukkuutaartumillu 

pilersaarusiorneqarnissaa pingaaruteqarpoq. Taamatut suliaqarneq piffissartornartarpoq, aatsaalli 

taamaliornikkut innuttaasut kissaataannik tunngaveqartumik pitsaasumik angusaqarsinnaavugut. 

 

Illuliortaatsinut politikkimi soorunalimi piujuartitsinissaq, silallu pissusaanut naleqqussaanissaq 

pingaaruteqassapput. Silap pissusaata allanngoriartornera maani nunami malugilluarsinnaavarput, 

unamminartullu nutaat illuutitta aamma attaveqaasersuutitta anigorsinnaasariaqarlugit. Ilutigisaanik 

siunissami illuliornissami avatangiisit, najukkami atortussat, nunattalu immikkuullarissumik isikkuata 

eqqarsaatigineqarnissaat qulakkiissavarput. 

 

Illuliortaatsip inooqatigiinnut tunngasortaa aamma isiginiassavarput. Illut akornini nunatat kusanartut 

atorsinnaasullu, atuarfiit, utoqqaat illui, inissiallu ataatsimoornermut aamma ataasiakkaat  

inuunerissaarnissaannut annertusaataasinnaapput. Illuliortaaseq pitsaasoq toqqissisimanermik, 

atugarissaarnermik, inuiqatigiillu inooqataaffigisap tulluusimaarutiginerinik pilersitsisarpoq. 

 

Nuna tamakkerlugu illuutinik ilusilersuisarnermut, illuliortaatsinut, politikki aningaasatigut kivitsissutitut 

aamma atorsinnaassaaq. Illuliani pitsaassuseq aqqutigalugu aningaasaliisartunik pilerilersitsisinnaavugut, 

takornariaqarneq annertusarsinnaavarput, suliffinnillu nutaanik pilersitsisinnaalluta. Allatut oqaatigalugu 

inunnut, siuarsaanissamullu aningaasaliinerussaaq. 

 

Tamanna pillugu Demokraatit nangaassuteqaratik siunnersuut, periusissiornissamillu suliap 

aallartinneqarnissaanik Naalakkersuisut pilersaaruteqarnerat tapersersorpaat. Tamanna siunissamut 

ungasinnerusumut, piujuartussamillu Illuliortaatsinut politikkimut tunngavissiisinnaalluni 

isumatusaartumik, pisariaqartumillu siullertut alloriarnerussaaaq. Tamanna kommunit qanimut 

suleqatigalugit pissaaq, 

 

Taamatut oqaaseqarlunga Demokraatit inassutigaat siunnersuut akuersissutigineqassasoq, 

Sanaatornermullu Ataatsimiititalimi oqaluuserineqassasoq. 


